
Иван АНТОНОВСКИ/ Ivan ANTONOVSKI 
 

УДК 821.163.3.09"18" 

 
ПРОСТО И СТРОГО ЗА ПРВИОТ ПРЕГЛЕД НА МАКЕДОНСКАТА 

КНИЖЕВНА ИСТОРИЈА 

 

(За влогот на Конески во втемелувањето на научната мисла  

за македонскиот книжевен XIX век) 

 

 

Во бројните обиди да се валоризира научниот влог на Блаже Конески, 

при набројувањето и опсервирањето на најважните резултати од неговиот 

научен потфат, се чини неретко недоволно се акцентира едно од неговите 

остварувања на планот на книжевната историја, коешто читано, анализирано и 

вреднувано од денешна перспектива е клучно не само за втемелувањето на 

научната мисла за македонскиот книжевен XIX век, туку е еден од постулатите 

на севкупната македонска книжевна историја како важен сегмент од 

македонската книжевна наука. Притоа, не мислиме на неговата монументална 

книга „Македонскиот XIX век“ (1986), којашто како што констатира и Милан 

Ѓурчинов, „ниту еден проучувач на оваа материја во иднина не може да ја 

заобиколи“ (2002: 40) и чиешто објавување во претпоследната деценија на 

минатиот век претставува логична последователност на речиси целоживотното 

промислување и темелитата истражувачка посветеност на Конески на 

преродбенското столетие, туку на клучниот научен потфат остварен близу 

четири децении пред тоа, книгата „Македонската литература во XIX век – 

краток преглед и текстови“ (1950). Првиот преглед на македонската 

книжевна историја, којшто следи по студијата „Македонските учебници во 

XIX век“ (1949), при што оцените и ставовите во нив еманираат уште од првото 

предавање на Конески, „Македонската литература и македонскиот литературен 

јазик“, одржано на Народниот универзитет во Скопје, на 26 мај 1945 година. 

Оваа книшка, како што ја нарекува Конески заради нејзиниот обем од 96 

печатени страници, инаку објавена две години пред  книгата „Страници од 

македонската книжевност“ (1952) од Харалампие Поленаковиќ, иако 

перципирана како една од „библиофилските реткости“ (Саздов, 2002: 162), по 

своето значење за македонската книжевна историја, како дел од македонската 

книжевна наука, не е ништо помалку значајна од што за македонската 

лингвистика се првиот правопис (1945) и првата граматика на македонскиот 

јазик (1946) објавени во слободната македонска држава.   

 Но, клучно, ова не се однесува само на нејзиното културолошко значење, 

коешто е неспорно, особено знаејќи дека е создадена првенствено за школските 

потреби на повисоките класови на средните училишта во Македонија, а имајќи 

го предвид тогашниот општествен контекст и потребата од македонска 

книжевно-историска самоидентификација. Оти, повеќе од јасно е дека 

дострелите остварени со неа, најпрво како единствена од својот формат во тој 

период, значително ја надминуваат нејзината првична (официјална) 

намена, исто како што и Граматиката на Круме Кепески од 1946 година, 

согледано од денешна перспектива ја надминува намената да е (само) учебник 

во средните училишта. Како што посочува и Томе Саздов како современик на 

тој период: „Ние, пак, тогашните гимназиски ученици и студенти по Историја на 

книжевноста cè уште живо се сеќаваме на нашето речиси секојдневно дружење 

со тие (во тоа време) ретки, драгоцени и неопходни книги“ (2002: 163), мислејќи 

на книгите на Блаже Конески, Харалампие Поленаковиќ и Георги Сталев 

посветени на македонскиот книжевен XIX век, а објавени во педесеттите и 

шеесеттите години на минатото столетие. Ама уште повеќе значајно од 

културолошка перспектива, токму оваа книга / статија е основата на статијата на 

Конески „Македонската литература во XIX век“, објавена на српскохрватски 

јазик во книгата „Македонска книжевност“ („Македонска књижевност“), 

издание на Српска книжевна задруга, во Белград, во 1961 година. Согледано од 

перспективата на денешното книжевно, ама не помалку и културолошко и 

општествено искуство, токму оваа статија е првата толку значајна научна 

легитимација на големата слика на македонскиот книжевен XIX век, надвор од 

македонскиот културен простор, во тогашниот југословенски контекст. Без ни 

малку глорификација, би можело да се рече дека таа е и легитимација од 

југословенската книжевна наука, а со тоа и валоризација на книжевно 

посведочената свест за македонската национална посебност во XIX век.  

 Поконкретно, значењето на оваа книга или книшка како што би нѐ 

коригирал Конески, од денешна перспектива, пред сѐ може и треба да се согледа 

во фактот што во неа и во статијата произлезена од неа, објавена една деценија 

потоа е севкупната основа на научната мисла за македонскиот книжевен 

XIX век – ни малку како првичен преглед, туку како научен потфат којшто го 

генерира севкупниот книжевен и културен контекст, ги маркира и посочува сите 

клучни пројави, појави, автори и дела на столетието (не пропуштајќи и не 

занемарувајќи ниту еден автор или дело – стожерник) и уште повеќе ги дава 

оцените за нив од критичко-историска книжевна позиција, коишто до денес се 

клучните научни парадигми за дефинирање и толкување на македонската 

книжевна стварност во тоа столетие. Дотолку, што од оваа временска дистанца, 

се чини несфатлива и фасцинирачка темелитоста со којашто таквиот потфат го 

остварува тогаш 29-годишниот Конески, за исклучително кусо време, но со 

вонсериска и дури и тешко сфатлива и темелна упатеност. Сепак, и покрај тоа, 

се чини, во изминатите неколку децении, овие научни резултати на Конески не 

се дотолку цитирани во книжевно-историските осврнувања, најверојатно заради 

перцепцијата за нивната концизност. Ама зад таквата концизност којашто 

напати може да се перципира како кус исказ / приказ на религиозно-

рационалистичката и преродбенската книжевност во македонскиот книжевен 

XIX век, евидентна е исклучителна, ерудициска фактографска упатеност од 

вонсериски формат на којашто се темели објективно кажаното и прикажаното, 

во што може да се увериме и со прочитот на подоцнежните статии на Конески 

посветени на одделни прашања и теми од македонското XIX столетие. Токму 

како такви и заслужуваат ново критичко исчитување, коешто открива не толку 

коментирани димензии на одразот којшто резултатите од овој потфат на тогаш 

младиот Конески го остваруваат врз севкупната научна мисла за македонскиот 

книжевен XIX век до денешни дни. Накусо, тие во себе ги содржат сите 

носечки столбови и контури на вреднувањето и толкувањето на оваа 

развојна фаза на македонската книжевност.  

 Како што истакнува и Трајко Стаматоски: „Се задоволи Конески да ги 

изјасни контурите на нашиот творечки XIX век, да ги означи основните 

пунктови. Го стори тоа навистина фасцинантно. Им отвори простор на идните 

истражувачи, како што правеше и во другите потесни области од својот научен 

интерес, да ги оценуваат и да ги пополнуваат недоволно изјаснетите сегменти, и 

тоа врз здраво поставена основа.“ (Стаматоски, 2002: 330) Неспорен факт е дека 

без толку навремено, а прецизно, темелно и ерудициски сеопфатено поставената 

основа, развојот на македонската научна мисла на македонскиот XIX век не ќе 

можеше да биде книжевно-историски, научен пандан на забрзаниот развој на 

македонската книжевност на XX век, исто колку што е неспорно дека до денес, 

токму согледбите и оцените што веќе ги дава Конески се есенцијалниот сегмент 

на критичко-историската валоризација на тоа книжевно столетие. 

 Клучно, преку книшката на Конески и преку неговата студија објавена 

една деценија потоа, се утврдува и објективниот, неромантичарски, ами научен 

пристап во поимањето на македонскиот книжевен XIX век. Затоа што уште во 

увидните напомени, тој децидно, објективно посочува дека литературната 

дејност на македонски јазик беше во тогаш минатиот век (огледано од 

перспективата во XX век) скромна по обем, а особено по вистинските 

постигнувања, со што поставува темел на неглорификаторско поминање на 

книжевните остварувања, независно од нивното значење за континуитетот на 

националната самодентификација. Затоа и напоменува дека „ако станува збор за 

фиксирањето на уметнички вредности, тогаш секако далеку позначаен факт 

претставува собирањето на народни умотворби во другата половина на 

минатиот век одошто скромниот напор на полето на пишуваната литература“, 

притоа напоменувајќи дека „тоа е сосем разбирлива појава кога ќе се има 

предвид дека условите при кои живееше македонскиот народ не овозможуваа 

непречен континуитет на литературата дејност“. Впрочем, објективно, а потоа и 

поопстојно аргументирано нагласува: „Литературата од светски карактер се 

јавува во Македонија дури во шеесеттите години на минатиот век, но во поголем 

дел во јазичен облик што мораше наскоро да биде надминат во процесот на 

создавањето на македонскиот литературен јазик“. Ама и уште во уводните 

согледби заклучува: „Меѓутоа, во културно-историски поглед значењето на 

македонската литература од минатиот век е несомнено. Таа ги изразуваше 

суштествените страни во развитокот на македонскиот народ, сведочејќи за 

неговите напори да се ослободи од заостанатоста и да стапи во редот на 

културните народи. Таа, што е особено важно, обележи извесни етапи во 

развојот на македонскиот писмен јазик, што требаше нужно да се преминат за да 

се дојде до неговиот современ облик. Па и запишувањето на усното творештво 

кое главно го извршија самите Македонци, беше подготвено во голема мера од 

претходната литературна работа и од интересите што таа ги побуди. Дури, еден 

подлабок поглед во тоа како се фиксирани одделни народни умотворби, каков е, 

на пример, стилот и композицијата на народните приказни што ги запиша Марко 

Цепенков, нè уверува дека се работи за творечки акт во кој се чувствува 

присуството на определен степен на култура на писмениот јазик.“ (Конески, 

1967: 132-133)1 

                                                 
1 Во овој труд, текстот е цитиран според изданието За македонската литература (Скопје: 

Култура, 1967), во коешто текстот Македонската литература во XIX век е објавен на македонски 

јазик. 

 Токму ваквата позиционираност во однос на прашањето за македонскиот 

книжевен XIX век е она што придонесува раната научна мисла на Конески да 

биде арматурата на севкупната македонистичка перспектива на вреднување и 

перципирање на книжевните остварувања во тоа столетие. Токму на ваквата 

рана научна фаза на Конески кога станува збор за XIX век, ја препознаваме 

наполната издржаност на оцената на Стаматоски кога вели: „Најголемата 

вредност на истражувањата на појавите и процесите на нашиот XIX век на 

Конески ja гледам во тоа што тој изгради наше, македонско гледање на тие 

случувања. Во толкувањето на фактите тој настојуваше да биде и да остане 

непристрасен. Се залагаше да завладее на пошироките балкански простори 

поинаков дух во поимањето на работите. Тој оформи национален, а не 

националистички пристап во проучувањата. Знаеше добро дека само така може 

да биде прифатен во светот на објективната славистика и да го добие епитетот 

на научник од формат.“ (2002: 331) Но, така и овозможи, во светот на таа 

објективна славистика да биде перципирано и прифатено таквото, од него 

воспоставено гледање на иако не многу плодотворниот, важен и динамичен 

XIX век во македонската книжевна и културна средина. 

 Не може, а да не се апострофира дека токму во книшката на Конески од 

1950 година е остварена првата образложена, а до денес и натаму прифатена 

периодизација на македонското книжевно XIX столетие, со основни 

постулати на вреднувањето и осврнувањето за клучните дела и автори, од 

Крчовски и Пејчиновиќ, преку Џинот, Зографски, Шапкарев, Пулевски, 

Миладинов, Жинзифов, Прличев (од самиот Конески издвоен како најмаркантна 

творечка фигура)... па сѐ до Мисирков како граничник меѓу XIX и XX век. И без 

ни малку преувеличување, би рекле ненадминати, ами само фактографски 

дополнети од неговите ученици и продолжувачи на делото, вклучително и преку 

анализи со примена на посовремените книжевни теории.  

 Во оваа книшка, и особено во статијата произлезена од неа, е зародишот 

на синтагмата македонски книжевен романтизам, којашто потем, Конески ја 

употребува постапно доаѓајќи до резултати пред сѐ врз основа на анализата на 

делата од XIX век – методологија којашто непрекинато и доследно ќе ja 

применува: „дела во кои е искажан духовно-книжевниот сензибилитет на едно 

време (духовната ориентација, идејните тенденции, естетско-стилските вкусови, 

емотивната атмосфера), а што само по себе значи дека тој не поставуваше 

претходно строги теориски схеми и крути периодизациски рамки во кои би се 

вклопувале и вештачки сместувале одредени писатели. На тој начин, Блаже 

Конески го дефинира и уточни поимот ’македонски романтизам’ во стилско-

формациска смисла, укажувајќи на прегнантната концентрираност на 

македонската преродба со уочлива романтичарска книжевно-естетска физиономија, 

маркирајќи ја нејзината суштинска романтичарска естетичка структура и 

поетика со фундирачки контури.“ (Пирузе-Тасевска, 2002: 177-178) 

Истовремено, не може а да не се нагласи, дека уште во првиот преглед на 

македонската книжевност, Конески, меѓу другото, внимателно означи, а со 

текстот објавен една деценија потоа и книжевно-теориски го канонизира  

честото мешање на романтичното и реалистичното како феномен 

карактеристичен за македонската, но и за другите јужнословенски книжевности 

– синтезата на длабоките национално-романтички и реалистички корени. Како 

што истакнува Виолета Пирузе-Тасевска: „Имено, во македонскиот преродбенски 

романтизам, романтичарските претставници секогаш се и просветители со 

рационалистична поетска комплексија. Рационалистичкиот императив на 

македонските просветители (Ј. Крчоски, К. Пејчиновиќ, Т. Синаитски со 

неговата метафора-симбол за народниот јазик ’кључ от железо и чилик’ што го 

отвора ’срцето на простиот човек’) се рефлектира и во романтизмот. Тој пулсира 

во романтичарскиот книжевно-естетички концепт на македонската преродба 

(втората преродбенска книжевна генерација) во смисла на рудиментарен 

естетички постулат за реалистички однос на книжевноста кон општеството и 

животот воопшто (на пр. мислите на Константин Миладинов во предговорот на 

Зборникот), што е сосем разбирливо кога ќе се земат предвид околностите и 

состојбите во Македонија во XIX век.“ (2002: 178) Но токму Конески, прв ја 

согледа и валоризираше ваквата идеолошка, но и стилско-изразна хибридност 

втемелена на специфичниот културен контекст, директно рефлектирана врз 

поетиката на книжевниот текст. 

Во овој контекст, не би можеле наполно да се согласиме со 

констатацијата на Томе Саздов кога вели: „По вокација превосходно јазиковед, 

Б. Конески и во овој свој книжевно-историски текст (првиот преглед на 

македонската книжевна историја – заб. моја) уште од почетните пасажи се 

определува и, според нас, доследно се придржува кон јазичните аспекти на 

карактеристиките на развојните процеси на литературниот развиток.“ (Саздов, 

2002: 160) Зошто? Затоа што всушност, пристапот на Конески кон македонскиот 

книжевен текст од XIX век, не треба да се сфаќа исклучиво како лингивстички 

пристап, туку како јасна научна, методолошка определба дека македонскиот 

книжевен контекст во XIX век не може соодветно да се вреднува, периодизира и 

коментира без големата слика на културниот контекст во целост, а притоа, 

вклучително и на односот кон јазикот, пред сѐ еволуцијата на односот кон 

народниот јазик, од фазите кога тој е перципиран како понизок стил во однос на 

високиот стил на црковнословенскиот, преку визиите за јазничната норма 

(вклучително и утопистичката идеја на Прличев), па сѐ до ставовите на 

Мисирков. Оти за Конески, во книшката од 1950. и студијата од 1961 година, а и 

надвор од нив, односот кон народниот јазик и ползувањето на неговите изразни 

можности, како рефлексија и на општествениот и културниот контекст се 

клучни за поимањето на дел од она што го обусловувало книжевниот развој. 

Ваквиот пристап на Конески во вреднувањето и исчитувањето на македонскиот 

книжевен XIX век е и секогаш ќе остане една од појдовните точки на секој нов 

обид за валоризација и анализа на значењето на немногубројните, но сепак 

значајни книжевни остварувања во контекст на книжевно посведочениот 

македонски бит. Впрочем, во таквиот повеќестран пристап на исчитување на 

книжевноста во севкупниот, исклучтелно комплексен културен контекст, на 

каков што подоцна инсистира и културологијата, денес идентификуваме и 

сегмент на инсистирањето на научната објективност препознатлива за Конески – 

онаа објективност којашто тој аманетно ѝ ја остави на македонската книжевна 

наука, преку личниот пример, соодветно согледлив во неговото вреднување и 

исчитување на македонската книжевност од XIX век. 

Лесно е да се гради, ако се има цврсти темели... Неспорно, Конески ги 

постави темелите и на македонската научна мисла за македонскиот XIX век, 

уште во првите две децении по завршувањето на Втората светска војна, а потем, 

во текот на сиот негов живот и самиот ги надградуваше. Иако неговите објави 

од тој период се перципираат мали по обем, дотолку што за едната од нив и 

самиот вели дека е книшка, всушност се големи – не само по своето 

културолошко и историско, туку и по своето книжевно-научно значење. Во нив 

се појдовните точки и рамката на севкупната натамошна научна мисла за 

преродбенското столетие во македонската книжевност и култура – сето 

напишано по Конески е само надополнување, коешто ги потврдува клучните 

заклучоци и научни стојалишта устроени од него. Накусо, исчитувањето на 

неговата книшка од 1950 година и на статијата произлезена од неа една деценија 

потоа, резултира со сознание дека клучните научни согледби од нив, до денес се 

и остануваат не само појдовна, туку и крајна точка на големиот приказ на за 

нас, со своето значење книжевно големиот XIX век. 

„Јас го посеав семето, а вие бидете живи да го ожнеете неговиот плод.“ – 

запишал Димитар Миладинов. Неспорно, преку својот научен подвиг, ова ни го 

кажува и Конески, вклучително и затоа што без неговото промислување и 

реконструирање на македонскиот книжевен XIX век, на коешто потоа се 

надоврзува македонската книжевна наука, големата слика за нашиот книжевен 

идентитет не ќе беше целосна. А без него, ниту големата слика за нашиот 

национален идентитет... Затоа што истражувајќи го македонскиот книжевен XIX 

век, Конески, уште во својата младост разреши дел од дилемите на нашата не 

само книжевна историја. Оттука, денес, секое повторно научно осврнување на 

преродбенското столетие во македонската книжевност и култура (треба да) 

почива на она што Конески го дефинира и забележа во втемелувањето на 

научната мисла за македонскиот книжевен XIX век. Дури и доколку не се 

реферира директно на неговите гледишта, во објективниот научен текст е 

присутен влогот на Конески. Но се чини допрва, одново ќе треба да се 

валоризира тој монументален и историски значаен влог... 

